Hagar a Sara
(Llythyr Paul at y Galatiaid_26)
21 Dwedwch wrtho i – chi sydd eisiau cael eich rheoli gan fanion y Gyfraith Iddewig. Ydych chi ddim yn gwrando ar beth mae’r Gyfraith yn ei ddweud? 22 Mae’n dweud fod Abraham wedi cael dau fab, un gan ei gaethferch a'r llall gan ei wraig. 23 Cafodd mab y gaethferch ei eni o ganlyniad i ymdrech dyn i gyflawni addewid Duw, ond cafodd mab ei wraig ei eni am fod Duw yn gwneud beth mae’n addo’i wneud. 
24 Mae darlun yn yr hanes, a dyma’i ystyr: Mae’r ddwy wraig yn cynrychioli dau ymrwymiad wnaeth Duw. Mae Hagar, y gaethferch, yn cynrychioli'r un ar fynydd Sinai - ac mae ei phlant hi wedi eu geni yn gaethion. 25 Ac mae Hagar a Mynydd Sinai yn Arabia yn ddarlun o Jerwsalem fel y mae heddiw – mae hi a'i phlant yn gaethion. 26 Ond mae Sara gwraig Abraham, ar y llaw arall, yn wraig rydd, ac yn cynrychioli y Jerwsalem ysbrydol. Hi ydy'n mam ni! 27 Amdani hi mae’r ysgrifau sanctaidd yn dweud: 
"Bydd lawen, ti wraig ddiffrwyth sy'n methu cael plant! 
Bloeddia ganu'n uchel, ti sydd heb brofi poenau geni plentyn! 
Bydd gan y wraig sydd ar ei phen ei hun fwy o blant na’r un sydd â gŵr." (Galatiaid 4:21-27)
Yn lle’r elfen bersonol yn yr adnodau blaenorol mae Paul yn troi yma i sôn am yr ysgrifau sanctaidd a’r ‘Gyfraith’. Apeliodd ar y rhai oedd eisiau cael eu rheoli gan fanion y Gyfraith Iddewig i ystyried yn union be oedd y ‘Gyfraith’ yn ei ddweud. (Roedd y pump llyfr cyntaf yn y Beibl, sef y Torâ, yn uned bwysig yng ngolwg yr Iddewon. Ystyr y gair Hebraeg ‘Torâ’ ydy ‘dysgeidiaeth’ neu ‘gyfarwyddyd’.)

Mae Paul yn tynnu sylw’r Galatiaid at hanes Abraham. Mae’n canolbwyntio’n bennaf ar ddau fab gafodd eu geni iddo (cafodd fwy na dau fab ond Isaac ac Ismael sydd o dan sylw yma). 
Roedd Duw wedi rhoi addewid i Abraham y byddai o a Sara yn cael mab. Ond roedd Sara yn mynd yn hen, a’r blynyddoedd yn mynd heibio.  Felly dyma Sara yn perswadio Abraham i gysgu hefo’i chaethferch Hagar. Roedd Sara yn meddwl y byddai hyn yn ateb i’r addewid roddodd Duw, sef bod Abraham am fod yn dad i lawer h.y. cael llawer o ddisgynyddion. Doedd hi ddim yn credu fod ganddi hi ei hun obaith beichiogi, felly aeth ati i geisio datrys y broblem ei hun.  Dim ond trafferthion ddilynodd y weithred yma. Dim ond trafferthion sy’n dilyn pan mae pobl yn ymyrryd a ceisio gwneud gwaith Duw ar ei ran.  Roedd Ismael yn fab i’r gaethferch Hagar.  Nid fo oedd yr un wnaeth gyflawni addewid Duw.
Ond mae Duw bob amser yn cadw ei addewidion.  Mae beth sy’n amhosibl yng ngolwg pobl yn bosibl i Dduw.  Pan oedd yr amser yn iawn beichiogodd Sara, gwraig Abraham, a chawsant fab o’r enw Isaac. Hwn oedd y mab oedd Duw wedi ei addo.  Roedd wedi ei eni yn groes i drefn natur. Roedd Sara’n rhy hen i gael plant ac ar hyd ei bywyd priodasol doedd hi erioed wedi gallu beichiogi. Ond roedd Duw wedi addo y bydden nhw cael plentyn, a dyma Duw yn gwneud beth roedd wedi ei addo. (Genesis 21:1) Mab Sara, y wraig rydd, oedd Isaac.  Fo oedd yr un wnaeth gyflawni addewid Duw.  Fo oedd yr un oedd yn dangos Duw ar waith.
Y gwahaniaeth rhwng hanes Ismael yn cael ei eni i Hagar, ac Isaac yn cael ei eni i Sara ydy mai ymdrech dynol oedd tu ôl i’r cyntaf, ac ymyrraeth Duw tu ôl i’r ail.  Mae Paul yn dangos fod pobl Jerwsalem ‘fel y mae heddiw’ yn gaethion fel Hagar – yn gaeth i ymdrech dynol i blesio Duw.  Ond mae pobl y ‘Jerwsalem ysbrydol’, sef y bobl sy’n credu yn Iesu Grist, yn rhydd fel Sara, yn llawer ac yn canu mawl i Dduw am eu bod wedi profi bendith Duw.
Roedd yr Iddewon (fel dw i wedi ddweud o’r blaen) yn credu mai nhw oedd etifeddion yr addewidion a’r fendith gafodd Abraham, am eu bod yn cyfri Abraham fel tad y genedl Iddewig. Ond roedd Iesu wedi dangos fod pethau ddim mor syml a hynny. Edrychwch ar  Ioan 8:31-44.
Yn ôl Ioan 8:32 beth oedd am roi rhyddid i’r Iddewon?

Roedd yr Iddewon yn gwrthod credu eu bod yn gaethweision. Yn ôl Iesu, i beth oedden nhw’n gaeth? (Ioan 8: 34)


Dwedodd Iesu fod yr Iddewon yn ddisgynyddion i Abraham, ac eto mai nid Abraham oedd eu tad. Pam ddwedodd o hyn? (Ioan 8:39-40)



Yn ôl Ioan 8:42 beth sy’n wir am bob un sy’n blentyn i Dduw?







[image: image1.png]GJenkins 

